
28. oktober 2026 

 

Inatsisartut ingerlatsinermut maleruagassaasa § 37 imm. 1 tunngavigalugu matumuuna ukunannga 

Naalakkersuisunut apeqquteqaateqarpunga. 

 

Naalakkersuisunut apeqquteqaatit:  

 

1. Naalakkersuisut september 2025 nalunaarput, angerlarsimaffeqanngitsuuneq pillugu 

periusissiamit 2023-imeersumit suliniutissatut 13-iusunit pingasut suliarineqareersimasut. 

Maannakkorpiaq suliniutinut sinneruttunut qulinut killiffik qanoq ippa? 

 

2. Aningaasat suut angerlarsimaffeqanngitsuuneq pillugu periusissiamut 2023-2026 

atorneqarsimappat? 

a. Aningaasaliissutillu suut immikkoortinniarneqarpat 2027-imut suliniutinut nangissutitut? 

 

3. Periarfissat suut Naalaakkersuisut takusinnaavaat Kommuneqarfik Sermersuumut 

suleqatigiissutissatut misissussallugu piffissami killilimmi Nuummi misiliutaasumik 

pilersitsinissaq, angerlarsimaffeqanngitsut namminerisaminnik inimik neqeroorfigineqarlutik 

tassungalu ilaliullugu annertusisamik, arlallit akuuffigisaannik inuuniarnikkut 

tapersersorneqarnissamik, atornerluinermut katsorsarneqarnissamik, tarnikkut 

peqqissuunissamik sulisinnaanissamillu neqeroorutitaqartumik? 

a. Misiliutitut suliniummmut aningaasaliinissamut periarfissat Namminersorlutik 

Oqartussat, Kommuneqarfik Sermersooq, kattuffiillu attuumassuteqartut 

aningaasaateqarfiillu privaatinik pigineqartut akornanni suleqatigiinnikkut pisinnaanerat 

Naalakkersuisut nalilerpaat? 

 

4. Ineqarniarnerup, isumaginninnerup, peqqinnissaqarfiup aammalu suliffissaqarniarnerup 

akornanni suleqatigiinnerup nukittorsarnissaanut periarfissat Naalakkersuisut qanoq isigaay, 

taamaasillutik angerlarsimaffeqanngitsut ataqatigiinnerusumik ikiorserneqarsinnaaniassammata 

toqqissisimasumik inissaqarniarnermikkut aammalu sapinngisamik annertunerpaamik 

nammineersinnaalernissaat anguniarlugu? 

 

5. Naalakkersuisut oqaluuserisamut soqutiginaatilinnik allanik paasissutissiisinnaanerlutik? 

(Inatsisartunut ilaasortaq Justus Hansen, Demokraatit) 

 

Tunngavileersuut 

Angerlarsimaffeqannginneq inuuniarnermi ilungersunarluinnartuuvoq, ataaqatigiissumik piffissarlu sivisooq 

atorlugu suliniuteqarfigisarialik. Naalakkersuisut angerlarsimaffeqanngitsuuneq pillugu periusissiaa 2023-

imeersoq suliniutissanik 13-inik imaqarpoq, taakkunanngalu pingasut Naalakkersuisut september 2025-imi 

nalunaarutaat malillugu piviusunngortinneqareersimallutik. Taamaattumik isumaqarpunga, 

pissusissamisoortoq paasissallugu, suliaq sumut killinnersoq, aammalu aningaasatigut sinaakkutissat suut 

suliniap nanginnissaanut atuunnersut. 

 

Tassungalu ilutigalugu isumaqarpunga , suliniutit pioreersut nukittorsarnissaannut periarfissat 

misissortariaqarigut nutaanik suleqatigiiliornikkut, toqqissisimasumik ineqarneq toraagalimmik 

isumaginninnikkut aammalu peqqissutsikkut tapersersuinermik ilalik aallaavigalugu. Anguniagassaq 

unaasariaqarpoq inuit amerlanerit angerlarsimaffeqannginnermiit ikiornissaat pitsaanerusumillu 

periarfissinnissaat toqqissisimasumik namminerisamillu inuuneqarnissamut. 

 

 

Apeqquteqaatima ullut suliffiusut qulit iluanni akineqarnissaat qilanaaraara. 

 


